
E benchè a nêutte i ombre a destendesse

Che aman loî, dûghi, foîn, laddri e sguandriñe,

Prolungavan ô giorno in mezo a-e stesse

Con sciammadde, con foeî, con de fasciñe

In çà e là aççeise numerose e spesse

Pe-ô villaggio, pe-a spiaggia e pë colliñe,

E seguivan e feste a-ô ciæo di fêughi

Con balli, con canzoîn, con mille zêughi.

In quell'allegra popolare scena

De quella viva gioia gh'ëa l'idea,

Che in megio tempi s'esternava a Zena

Në vittoie da libera bandea

Ne-a çittæ stessa e pe a campagna amena,

Pe-i sobborghi, pe-a valle, pe-a rivea,

Con luminæe, con fêughi, procescioîn,

Canti, teddeo, meeting, dimostrazioîn!

Santa, sublime, nobile allegria,

Ma sûggetta a luttûosi cangiamenti;

Perchè poi finalmente a fu impedia

E presto discipâ da-i prepotenti,

E da-i governi iniqui, a-i quæ fa erlia

O giubilo di popoli contenti,

E ô fan presto cangiâ, comme un disordine

Ne-a quete do terrô, che ciamman ordine!...

Guacanagari intanto ô radunava

Quattroçento individui, che pe-i ciù

Ardii, robûsti e asperti ô giûdicava

Da so numerosiscima tribù;

E subito ô metteiva quella brava

Docile, attiva e lesta zoventù,

Pe ëse de scorta e pe aggiuttâ l'Eroe,

In sce trenta agiliscime canoe.

